
Efni: Umsögn og breytingartillögur Félags íslenskra atvinnuflugmanna um framlagt
stjórnarfrumvarp til laga um breytingu á lögum um skatta og gjöld (tryggingagjald 
o.fl), sbr. þingskjal 350 - 314. mál, lagt fram á 151. löggjafarþingi 2020-2021.

Vísað er til stjórnarfrumvarps til laga um breytingu á lögum um skatta og gjöld 
(tryggingagjald o.fl). sbr. þingskjal 350 - 314. mál, lagt fram á 151. löggjafarþingi 2020 - 2021. 
Félag íslenskra atvinnuflugmanna (FÍA) styður í meginatriðum frumvarpið og telur markmið 
þess mikilvæg í ljósi þeirrar stöðu sem nú er uppi, þ.e. að leitast verði við að tryggja 
félagslegan og efnahagslegan stöðugleika. FÍA telur að félagslegum og efnahagslegum 
stöðugleika verði best við haldið með því að aðstoða fyrirtæki við að halda 
ráðningarsambandi við starfsfólk sitt þar til aðstæður skýrast. Hlýtur það að teljast 
samfélaginu öllu til heilla að sem flestir haldi ráðningarsambandi við vinnuveitanda sinn. FÍA 
telur í því ljósi nauðsynlegt að leggja fram eftirfarandi tillögur til breytinga á frumvarpinu svo 
markmið þess nái fram að ganga.

Máli FÍA til stuðnings er í fylgiskjali áður innsend umsögn til hv. velferðarnefndar ásamt 
meðfylgjandi töflu vegna umsagnar um breytingu á lögum nr. 56/2006 með síðari breytingu 
sem voru til umfjöllunar hjá nefndinni í mars sl.

Flugmenn hafa orðið sérstaklega illa úti af völdum Covid-19 faraldursins og þeirra aðgerða 
sem gripið hefur verið til í kjölfarið hans. Gríðarlegur fjöldi félagsmanna FÍA hefur nú misst 
starf sitt eða er á uppsagnarfresti. Af 562 flugmönnum Icelandair verða einungis 71 starfandi 
þann 1. janúar nk. Ennfremur hefur stöðugildum hjá flugrekendum innanlands fækkað um 
ríflega þriðjung. Þá eru ótalin störf í flugkennslu og verkflugi.

Flugrekstur er hryggjarstikkið í gjaldeyrisöflun þjóðarinnar. Flugiðnaðurinn skapar verðmæt 
störf sem nú hafa tapast með tilheyrandi tekjubresti fyrirtækja og einstaklinga. Ætla má að 
nú vanti um 30 milljarða á mánuði í hagkerfið sem flugreksturinn lagði til fram að 
veirufárinu. Óbreytt ástand kostar þjóðina með öðrum orðum um milljarð á dag, sem 
endurspeglast í taprekstri ríkissjóðs og afleiddri skuldasöfnun. Við það verður varla unað.

Eins og fram kemur í greinargerð með frumvarpi til nýrra heildarlaga um loftferðir, sbr. mál

nr. 220/2020, er framlag flugs og flugtengdrar starfsemi til vergrar landsframleiðslu á Íslandi 
13.4% á meðan sama hlutfall á heimsvísu er um 3.6%. Það er því ljóst að Íslendingar eiga 
mikið undir því að halda uppi öflugum flugrekstri hér á landi. Þá er einnig ljóst að afleidd 
störf tengd flugi í ferðaþjónustu eru hér einnig í húfi.

FÍA styður virka samkeppni en vill um leið stuðla að því að hún sé heilbrigð og að jafnræði 
ríki meðal aðila. Við sjáum nú hvað er að gerast í Noregi þar sem flugfélag frá Austur-Evrópu 
með erlenda starfsmenn á ósamkeppnishæfum kjörum hefur hafið innanlandsflug milli 
fjölmargra staða og stefnir einnig á stórsókn í millilandaflugi. Norðmenn virðast hafa fá spil 
uppi í erminni til að bregðast við. Forsætisráðherra Noregs hefur hvatt landa sína til að 
sniðganga félagið vegna aðbúnaðar og kjara þess fólks er þar starfar á grundvelli 
verktakasamninga.

Lega Íslands er einstök og það er til mikils að vinna að geta sett upp leiðarkerfi líkt og íslensk 
flugfélög hafa lagt mikla vinnu í að þróa og byggja upp. Í núverandi lagaumhverfi okkar erum 
við algjörlega varnarlaus gagnvart því að annar evrópskur flugrekandi kæmi inn á íslenskan 
markað og færi í samkeppni um leiðarkerfið eða hluta þess frá Íslandi. Það er því ljóst að 
mati FÍA að hægur leikur fyrir erlend félög að koma inn á markaðinn og ná þannig til sín 
tekjum sem mikilvægar eru þjóðarbúinu í uppbyggingu sinni í kjölfar heimsfaraldurs. 
Mikilvægt er þannig að íslenskum flugfélögum sé gert það kleift að halda 
ráðningarsamböndum við flugmenn sína og vera þannig tilbúin að hefja sig til flugs þegar 
kallið kemur.

Flugrekendur voru styrktir sérstaklega vegna tekjutaps í formi mótframlags á uppsagnafresti 
starfsmanna og uppgjöri á orlofsskuldbindingum. Þær aðgerðir voru ekki til þess fallnar að 
vernda störf, heldur virkuðu þær því miður hvetjandi til uppsagna. Ein ástæða þess að 
Icelandair mun láta uppsagnir flugmanna taka gildi um áramótin er mótframlag ríkisins á 
orlofsskuldbindingu. Þannig mun fyrirtækið geta gert upp orlofsskuldbindingu og haft 
sumarorlof af flugmönnum sem starfað hafa í á 3ja áratug fyrir félagið. En áætlað er að allir 
þessir flugmenn komi til starfa aftur fyrir 1. apríl nk. og fleiri í kjölfarið. Icelandair hefur uppi 
áætlanir um að fljúga um 70-75% af sumaráætlun sumarsins 2019 nk. sumar. Af því leiðir að 
færri flugmenn mun þurfa til starfa næsta sumar komi til uppsagna um áramótin.

Aukið og viðvarandi atvinnuleysi skapar engin verðmæti. Flugmenn hafa hingað til skilað 
drjúgum sköttum af tekjum sínum í ríkissjóð. Til að svo megi áfram verða þurfa hjól 
atvinnulífssins að fá að snúast. FÍA lagði til breytingu á lögum um Atvinnuleysistryggingar nr. 
54/2006 fyrir hv. velfarðarnefnd sl. vor. Hugmyndin var að atvinnuleysistryggingar gætu 
óskertar gengið til móts við launagreiðslur án skerðingar. Slík ráðstöfun hefði ýtt undir 
áframhaldandi ráðningarsamband launþega og atvinnuveitenda án aukins tilkostnaðar fyrir 
ríkissjóð. FÍA vill í ljósi alls framangreinds leggja fram viðbót við þskj 350-314. mál þannig að 
þar komi fram tímabundin breyting á lögum nr. 54/2006 sem taka tillit til áður innsendrar 
umsagnar til hv. velferðarnefndar sem hafði lögin til umfjöllunar sl. vor.
Flugmenn og málefni þeirra hafa ekki verið til sérstakrar umfjöllunar á Alþingi þrátt fyrir 
óumdeilt mikilvægi stéttarinnar og flugreksturs í heild. Aðrir hagsmunahópar hafa fengið 
áheyrn nefndarinnar þrátt fyrir að hafa ekki beint átt erindi vegna þeirra frumvarpa til laga 
sem sett hafa verið fram vegna áhrifa COVID-19 heimsfaraldursins (Bandormsins). Ósk okkar 
er jafnræðis sé gætt og að FÍA fá slíka áheyrn.

Dæmi eru um sértæk úrræði fyrir ákveðnar greinar svo sem eins og menningu og listir. Engin 
slík úrræði hafa staðið flugmönnum til boða. Í því samhengi viljum við ræða t.a.m. sértækan

stuðning til að halda flugmönnum í launþegasambandi við flugrekendur. Með slíku 
fyrirkomulagi myndu aukast líkur á öflugri viðspyrnu einnar mikilvægustu atvinnugreinar 
þjóðarinnar, flugrekstri og ferðaþjónustu. Það tekur frá einni viku upp í 60 daga að þjálfa 
flugmann til endurkomu eftir að hann hefur látið af störfum. Einungis er hægt að þjálfa 12- 
13 áhafnir á mánuði við bestu skilyrði. Aðgengi að flughermum takmarkar afköstin sem gerir 
það að verkum að langan tíma getur tekið að koma hundruðum flugmanna til starfa á ný ef 
ekki er fyrirsjón.

Sá tími getur kostað samfélagið drjúgar fjárhæðir á meðan við töpum um 1 milljarði króna af 
tekjum á dag. Þegar kallið kemur, sem nýjustu fréttir bera með sér að stutt sé í, þurfa allir að 
vera í stakk búnir og klárir á dekk.

Með slíku fyrirkomulagi væri hægt að sinna endurmenntun, sí- og endurþjálfun með litlum 
tilkostnaði ríkisins en möguleika ná miklum ábata jafnvel þó úrræðið fæli eingöngu í sér 
mótframlag hluta launakostnaðar. Sá kostnaður fellur að líkindum til engu að síður hjá 
tryggingasjóði launa og væri því einungis verið að taka ákvörðun um að kostnaðurinn færðist 
til en ykist ekki. Sambærileg úrræði þekkjast víðast hvar í Evrópu eins og Kurtzarbeit í 
Þýskalandi til að nefna dæmi.

FÍA leggur til eftirfarandi breytingatillögur á þingskjali 350 - 314. mál, lagt fram á 151. 
löggjafarþingi 2020-2021.
FÍA leggur til að við ofangreint frumvarp verði bætt við tímabundinni breytingu á lögum nr. 
54/2006 með síðari breytingum, sem hafi gildistíma til 1. júní 2021.

1. gr.
Í stað:
„Greiðslur atvinnuleysisbóta skv. l.m gr. skulu nema hámarki tekjutengdra 
atvinnuleysisbóta íréttu  hlutfalli við hið skerta starfshlutfall"
Komi:
„Greiðslur atvinnuleysisbóta skv. l.m gr. skulu nema hámarki atvinnuleysisbóta."

Í stað:
„Þrátt fyrir 2. mgr. skulu laun frá  vinnuveitanda fyrir hið minnkaða starfshlutfall og 
atvinnuleysisbætur samkvæmt ákvæði þessu samanlagt aldrei nema hærri fjárhæð en 
650.000 kr. á mánuði"
Komi:
"Þrátt fyrir 2.mgr. skulu atvinnuleysisbætur að hámarki vera 456.404 kr. á mánuði."

Ennfremur telur FÍA á færi hv. efnahags- og viðskiptanefndar að beita sér fyrir breytingu á 
reglum vegna skimana og eftir atvikum, sóttkví hjá einkennalausu fólki sem fer um 
landamærin. Mikilsvert er að endurheimta verðmæt störf í flugrekstri og ferðaþjónustu, 
minnka atvinnuleysi eins og hægt er og minnka þar með stórfellda skuldasöfnun ríkissjóðs 
sem er afleiðing veirufaraldursins.

Það er eindregin ósk okkar í FIA að fá að flytja mál okkar fyrir nefndinni og svara spurningum 
nefndarinnar við fyrsta tækifæri.

Virðingarfyllst,

Jón Þór Þorvaldsson, formaður FÍA

